
Itoizko ezkerreko hegala mugitzen ari dela berretsi du Casas geologoak 

Urtegia egin arren, ezker mazelari buruzko oinarrizko ikerketarik ez dagoela azpimarratu du 

EDURNE ELIZONDO - Iruñea 

Urtean milimetro bat. Itoizko urtegiko ezker mazela mugitzen ari dela berretsi du Zaragozako Unibertsitateko geologo Antonio Casasek Iruñean. Ebroko Ur Konfederazioak berak egin dituen neurketak aztertu ditu Casasek, 2005eko azaroa bitartekoak alegia, eta urte horretako ekainean jada nabarmendu zuena erran du: irrist egiten hasi dela Itoizko urtegiko ezker magala. 

«Joera ez da aldatu. Mugimenduak bere hartan jarraitzen du, abiadura apalean bada ere». Itoizkoaren gisako lerradurek behera egin dutenean berdin gertatu dela azaldu du geologoak: «Oso mantso gertatzen ohi da mugimendua, bat-batean materialek irrits egiten duten arte». 

Une hori gertu edo urrun den iragartzea ez da erraza. Itoitzen, dena den, arriskua areagotzen duten hainbat faktore badirela uste du adituak. Ildo horretan, Espainiako Ingurumen Ministerioko buru Cristina Narbonaren aginduz Madrilgo Geologoen eta Ingeniarien elkargoek egin dituzten txostenak aipatu ditu Zaragozako Unibertsitateko irakasleak. «Geologoek onartu dute urtegiak eragin dituela lurrikarak; geologoek eta ingeniariek, halaber, onartu dute ezkerreko hegala ez dela egonkorra». 

Elkargoetako kideen ustez, dena den, bi faktorek bat egin behar dute ezker mazelaren egonkortasuna kolokan jartzeko: lurrikara handi bat, batetik, eta ur asetasun handia, bestetik. Egoera hori gertatzea ia ezinezkotzat jotzen dute. 

Bestelako iritzia du, ordea, Casasek. «Baliteke egoera hori gertatzea Itoitzen». Urtegia erabat betetzen denean ezkerreko mazelak ur asetasun handia izanen duela erran du geologoak. «Poro guztiak urez beteko dira, eta ez da zaila egoera horretan lurrikara bat gertatzea; are gehiago kontuan hartzen badugu urtegiak berak eragiten dituela». 

Geologoek eta ingeniariek beren txostenetan eskatu dituzten ikerketak, hain zuzen ere, arrisku horrekin lotu ditu Casasek. «Arriskua bada, eta horregatik egin dituzte egin dituzten gomendioak». Berandu datoz, dena den, geologoaren arabera. «Ezker hegalari buruzko oinarrizko txostenak eskatu dituzte, baina urtegia egin ondoren». 

BEREZIKI ARRISKUTSUA. Ebroko Ur Konfederazioak urtegian dituen inklinometroek jasotako datuak aztertu ondoren, argi eta garbi erran du Zaragozako Unibertsitateko irakasleak: «Batetik, hamar metro inguruko sakoneran gertatzen ari da mugimendua; eta, bestetik, 25-28 metro inguruko sakoneran». Bigarren horrek du arrisku gehien geologoaren arabera. Lerradurak denera 20 hektometro kubiko inguru material baduela azpimarratu du. 

Dagoen tokiak, halaber, bereziki arriskutsu bilakatzen du ezker hegaleko lerradura, irakaslearen aburuz, urtegiko hormari eragiten ahal diolako. 

Itoizko Koordinakundeko abokatu Jose Luis eta Maria Jose Beaumontek larritzat jo dute Itoizko urtegiaren inguruko egoera. Ebroko Ur Konfederazioko presidente Jose Luis Alonsok berriki erran du egunkari batean 2007. urte hasierarako amaituta izanen dituztela urtegia betetzeko lanak. Gaineratu du uda ondoren erabat beteko dutela urtegia, eta ondoren behin baino ez dutela hustuko, berriz bete aurretik. 

«Ez da egia. Alonsok nahi duena eta errealitatea ez datoz bat. Ingurumen Ministerioak lanen erritmoa mantsotzeko agindua eman zuen otsailean, eta aginduak bere horretan jarraitzen du», erran du .

Ubidearen lehen sektorea martxan 

Nafarroako Gobernuko presidente Miguel Sanzek inauguratuko du gaur Nafarroako ubidearen lehen sektorea. Izarbeibarrekoa da, eta 110 hektareara eramanen du ura. Itoizko proiektuaren arabera, 53.000 hektarea ureztatuko ditu urtegiak denera ubidearen bitartez. 

Ubidea 2001. urtean hasi ziren eraikitzen. Lehen fasea Itoitzetik Pitillaseraino doa; eta, bigarrena, berriz, Pitillasetik Ablitasera. Denera, 117 kilometro luze izanen da ubidea. 622 milioi euroko aurrekontua izan du. 

Ubideak ez dio urtegiaren inguruko eztabaidari ihes egin. Aralarrek jendaurrean eta epaitegietan salatu du ubideko hainbat obratan dirua desbideratu dutela. Nafarroako Gobernuak ukatu du horrelakorik gertatu denik. 

Urtegiko bigarren faseko lanak 2009an hasiko dituzte.  

joaquin garcia sansegundo Oviedoko Unibertsitatean Geologian doktorea 

«Lurrikarak ez dira arriskutsuak berez; arazoa ezker mazela da» 

E. Elizondo - Iruñea 

Itoizko urtegiaren inguruko eremuaren ezaugarri geologikoak aztertu ditu Joaquin Garcia Sansegundok. 

Agoizko mapa egin zenuen 1993. urtean, Nafarroako Gobernuaren aginduz. Ongi ezagutzen duzu ingurua, beraz. 

Bai. Denbora asko eman nuen Nafarroan, Agoizko inguruan bereziki. Mapa egin ondoren, gainera, Oviedoko Unibertsitatean hasi nintzen lanean, eta Iberiako Penintsulako iparraldeko lurrazalari buruzko lanetan parte hartzeko aukera izan nuen. Ondorioz, maparen harira hasitako ikerketak izan zuen segidarik. 

Nolakoa da Itoizko urtegiaren inguruko eremu hori? 

Itoizko urtegia material tertziarioen gainean dago eraikita. Material horiek, oro har, tuparriak eta hareharriak dira. Material iragazkorrak dira horiek. Urtegiaren inguruan badaude, halaber, kareharriak eta dolomiak. Horiek oso porotsuak dira. Urtegiaren azpian, halaber, zamalkaduren egitura konplexua dago. 

Eta zein da arazoa? 

Materialen poroen bidez, urtegiko urak eta ur azpikoek bat egiten dute. Urtegiko uraren ondorioz presioak gora egiten du; poroen presioa handitzen da, eta egoera horrek mugimendua eragiten du. 

Lurrikarak hasi zirenean inguruan failarik ote zegoen zalantzan jarri zuten urtegiko arduradunek. Zer deritzozu? 

Nahasketa handia izan zen hasieran, bai. Failarik ez zegoela erran zuten, eta horrek asko harritu ninduen. Ezin da zalantzan jarri urtegiaren azpian faila dagoenik. 

Urtegiak eragin baditu lurrikarak, egoerak okerrera eginen du erabat betetzen dutenean? 

Ez dut gustuko etorkizunean zer gertatuko den asmatzen ibiltzea, baina beste hainbat urtegitan gertatu denak erakusten digu lurrikaren eragina ez dela ona. 2004ko krisi sismikoaren ondotik, baliteke hemendik denbora batera beste bat gertatzea. Urtegiak eragindako sismikotasuna ez da beti berehala gertatzen. Gerta daiteke urtegia bete eta handik hainbat urtera izatea lur mugimenduak. Gertatzen ari da lurrikarak ekialderantz mugitzen ari direla. Badirudi ur azpiko ura gero eta sakonago ari dela mugitzen. 

Lurrikarek ezker hegalari egiten diote kalte bereziki? 

Sismikotasuna, berez, ez da arriskutsua; ez dut uste hemen lurrikara handirik gertatuko denik; akaso 2004ko 4,6 gradukoa baino apur bat handiagorik gerta daiteke, baina ez askoz ere handiagoa. Arazoa ezker hegala da, hain zuzen ere. Ez da egonkorra. Hegal horretako geruzen isuriak, gainera, hegalaren norabide bera du, eta horrek ez dio onik egiten egonkortasunari. Urtegian gero eta ur gehiago, arrisku handiagoa ezker hegalarentzat. 

Kanpotik ikusita, zer deritzozu Itoitzen gertatzen ari denari? Ez dago, oraingoz, urtegia betetzeko lanak gelditzeko asmorik. 

Argi dago Ingurumen Ministerioak orain eskatu dituen txostenak urtegia egin aurretik egin behar zirela. Arazo bat dago, eta aurre egin behar zaio. 

